
	ТЕОБАЛЬД СМИТ : ХАЧИГ, ТЕХАССЫН ХАЛУУН ХАНИАД 

	“Улсын Хэвлэлийн Газар” Улаанбаатар хотноо 1977 онд эрхлэн хэвлүүлсэн “ПОЛЬ ДЕ КРАЙФ : НЯНГИЙН АНГУУЧИН” номоос

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	I

	Теобальд Смит бол дэлхий дахины эрэлхийлэн шинжлэгчдийг өөр зүгт эгц эргүүлж, цоо шинэ замаар дагуулан явсан хүн болой. Түүний бие Америкийн нянгийн ангуучлалын үүсгэлийг тавигч мөн болоод одоо хэр нь тэдний ахмад хэвээр хоцорчээ. Жирийн фермерүүдийн зөвлөн хэлсэн мэргэн үгэнд орж, шинжлэгдээгүй булан тохойг шагайн харж чадаад хирдхийн гайхам юмтай халз тулгарсан болой. Тэр Смитийн чухамхан юу олж үзсэн хийгээд түүний араас замнасан аймшиггүй зоригт эхич (пионерүүд) нар юу олсныг энэ бүлэгт өгүүлнэ.

	— Хүний эрх хүчний дотор бүх халдварт өвчнийг газар дэлхийн хөрснөөс үндсээр устгана! гэж гараг саагийн гэмд нэрвэгдсэн боловч торгоны хүр хорхойн өвчинтэй ялгуусан тэмцэл хийсний хойно алдар цуу нь мандаж агсан Пастер авгай амласан бөлгөө. Түүний бие халуун идэвх санаачилгаараа хүмүүст их л удахдаа хоёр гурван жилийн дараагаар хамаг өвчнөөс салж нэг амрах байнам гэсэн итгэл төрүүлж авай.

	Тэрхүү Пастерыг вакцин юугаа зохион олоход хамаг олноор хөхин баясаж байв. Энэ вакцинууд нь ч үнэхээрийн гайхамшигт зүйл байсан боловч «нянгийн зүйлийг үндсээр устгагч» гэж хараахан нэрлэж болохгүй ажээ. 

	Түүний хойно сүрьеэгийн савханцрыг нээсэн суут нээлтээрээ хүний ертөнцийг гайхуулан бишрүүлсэн Кок гэгч гарч ирсэн агаад энэ хүн юм амлахдаа хойрго хэдий боловч хүн амьтан Пастерын зөнч үгийг дурсан санагалзаж, уушгины өвчин арилахыг хүлээн бөлгөө. 

	Ру, Беринг хоёр сахуу өвчний нянгийн эсрэг хэдэн жилийн турш цус асгаруулсан байлдаан явуулж ахуйд эхцүүл баясгалант найдлагаар хүүхдээ бүүвэйлэн буюу... 

	Үүнд ёжтойхон шоолон инээвхийлэх хүн хаа нэг гаравч (хэдий ухаан алдан сонирхсон соохолзсон боловч) хүчирхэг чадалт Мечников өөрийн фагоцит (залгигч эс) юугаа орчлонгийн хамаг нянг барьж идэж сургах байх аа гэсэн далдуурын найдвараас нь хүнийг салгаж чадсангүй. 

	Үл мэдэгдэх нэгэн шалтгаанаар өвчин эмгэг жаахан суларсан мэт боловч тэдгээр нь даруй бүрмөсөн устахыг төдий л шамдахгүй мэт тулд хүмүүст хүлээх тэвчээрээрээ базааж авах хэрэг гарчээ. 

	Тэгтэл арван есдүгээр зууны сүүлчийн арван жилийн эхээр Теобальд Смит гэгч нэгэн залуу хүн гарч ирээд хойд этгээдийн үнээ мал өмнө этгээдэд ирэхээрээ яагаад Техассын халуун өвчин тусаж хиардаг хийгээд өмнө этгээдийн үнээ мал хойд газар ирэхээрээ яагаад өөрснөө эрүүл үлдээд умар зүгийн үхэр малд үл мэдэгдэх үхэл хатал чирч ирдэг болохын учрыг тайлбарлажээ. 

	Нэгэн мянган найман зуун ерэн гурван онд Теобальд Смит энэхүү оньсогыг тайлсан эгэл мөртөө яруу тодорхой илтгэлээ бичсэн байна. Энэ тухайд ард олноор хөхин баяссан явдал огт байгаагүй нь мэдээж. Тэр илтгэлийг одоо ядаж олохын ч аргагүй болжээ. Тэгэвч энэ ажил алдарт шинжээч Давид Брюст санаа сэдлэг өгчээ. Бас Патрик Менсонд зөв зам шивнэн хэлж өгч, гялалзсан гарамгай боловч гомдож гонсойсон Итали хүн Грассийн толгойд бодол сэхээ гялс хийлгэж билээ. Вальтер Рид гэгч америк хүн, түүнчлэн шинжлэх ухааны төлөө тамаа цайгчийн үүрэг гүйцэтгэснийхээ төлөө шан хөлс авахаас эрс татгалзсан түүний цэрэг дарга нарын бүлгийнхэнд аюул осолтой туршлагадаа итгэх итгэлийг төрүүлсэн байжээ.

	Теобальд Смит гэгч ямар хүн бил ээ? Малын өвчний тухай түүний нээлт тэгтэл их сэтгэл догдлуулам өчнөөн хэрэг явдал яагаад даллан дуудав? Эгэл Фермерүүдийн (үнэн зөвийг нь Смитийн нотолсон) бодол санал чухам ямар янзаар Пастерын яруу найраглаг зөн таамаглалыг биелүүлэх замыг нянгийн ангуучдад заан өгч чадав?

	 

	 

	II

	1884 онд хорин нас хүрэхдээ Теобальд Смит Корнелийн их сургуулийн гүн ухааны бакалавр цолтой, бас Альбани дахь Анагаах ухааны коллежоос доктор зэрэгтэй хүн байжээ. Тэгэвч өвчнийг эмчилж чадахгүй мөртөө таньж мэдэх, биетэй бодтой тусламж хэрэгтэй газар жир оролцохчоо болох, үхэж байгаа улсыг эмчлэх гэж талаар оролдох мэтэд амь насаа зориулах бодол түүний сонирхлыг нь татах нь бага. Товчилбол анагаах ухаан түүнд учир утгаа алдсан бүрхэг битүүлэг хэрэг шиг санагдан авай. Энэ хүн эс мэдэгдэх юмны сонин хачин нууцуудын аймагт нэвтэрч, тархиныхаа хоол боловсруулах ажиллагааг бусниулан сүйтгэчилгүйгээр мэдээд авч болмоор ямархан нэгэн бяцхан боловч баттай үнэнийг олж мэдэхийн хүслээр дүрэлзэж байжээ. Нэг үгээр хэлэхэд эмчийн практик ажлаас зайлсхийж «шинжлэх ухаан туурвих» хүсэлтэй байжээ. Тэр халуун эрчимт үеийн олонх туршин шинжлэгчдийн нэгэн адил түүний нянгийн асуудлыг оролдож үзэх дур хүсэл нь онц их оргилуун бадрангуй байсан үе болой. Учир иймд түүний бие бүр Корнелийн их сургуульд байхдаа орган гэдэг хөөрөгт бүрээ хөгжим онц сонирхон нааддаг, тоо физик, герман хэлийг уйгагүй тэвчээртэй сууж оролддог оюутан байсан боловч микроскоп гэмээх бичлийн дурангаар ажиллахдаа хамгаас илүү шуналтай бөлгөө. Тэнд хамгийн анхны нян юугаа харсан байж ч болох юм. 

	Харин Альбани дахь анагаах ухааны сургуульд очоод Смит багш нарын бүрэлдэхүүний дунд энэ гайтай түйтэй хэрэг дэгдээгч савханцрын эсрэг ширүүлэн хатуурхах явдалтай тааралдсангүй. Энд өвчин үүсгэгчид эмчилгээний авралт буудлагын дуртай шагайдаг бай болж чадаагүй байжээ. Тэнд тэр байтугай бактери судлалын лекц хичээл ч байсангүй. Гэвч энэ бол Америкийн ямар ч эмнэлгийн сургуульд хаа ч байгаагүй үе юм. Гэлээ гэхэд энэ хүн шинжлэх ухаан бүтээн туурвихыг хүсжээ. Тийнхүү Теобальд Смит наргиан хөгжөөнтэй архидаан, оюутан хүний эрдэм шинжилгээний талаар ичиж зовдоггүй явдлаа орхиж, аглаг нам гүмийн дунд мигуйн гэдэс дотрыг бичлийн дурангаар дурандан сууж цэнгэлийг эдэлдэг болов. Энэ түрүүний нийтлүүлсэн ажилдаа мийн ходоодны анатомийн тусгай байгуулалт бүтцийн талаар хэд хэдэн гойд нарийн бодол санал гаргаж хэлсэн байнам. Энэ бол түүний эрдэм шинжилгээний ажлын эхлэл мөн болой.

	Диплом үнэмлэх өвөртлөөд шинжилгээний ажлаа цааш үргэлжлүүлэхийг мөрөөдөвч цалин хөлсний тухай Смит урьдаар бодох хэрэгтэй болж байлаа. Цав хийтэл энэ үеэс америкийн залуу докторууд Кохын мөрөн дээгүүр сэм харж, савханцар будаж, тэдгээрийг зөв өсгөж үржүүлэх хийгээд адгуус амьтны арьсан дор халдаан тарих тэргүүтнийг сурч нянгийн тухай мэдэмгийрхэн ярьж байх гэж яаран Европыг зорьж агсан цаг билээ. 

	Теобальд Смит бас явахыг хүсэх боловч урьдаар ажил албаа эрэх учиртай болов. Тэр үед хангалуун залуу америк хүн (агуу их герман хүнтэй нэгэн өрөөнд хэрхэн гайхамшигтай ажиллаж байснаа хожим ярьж суух гэж) энэ сэтгэл догдлуулсан шинэ шинжлэх ухааны нууцад хавьтаж үзэхийг яарах бөлгөө. Тэгээд тэд тэндээс эрхэм профессор болон эргэж ирэхээр завдалхийлэн байхад Теобальд Смит адаг сүүлд нь оролдож суух ажлаа олж авчээ. Ажил нь гэвэл даруухан, шинжлэх ухааны хүнд тийм ч аятайхан тохирсон гэмээргүй ажил байжээ. Түүний бие «Вашингтон дахь мал үйлдвэрлэлийн товчоо» гэх нэгэн бяцхан, нэр зар ч үгүй хангамжаар ч базаахгүй бөгөөд ерөнхийдөө бол нэлээд даржин хөөрхий байгууллагад элбэх ажилтнаар оржээ. 

	Тэр товчоо Смитийг оролцуулаад дөрөвхөн хүнээс бүрдэл болно. Смит нян гэгч үнээ малд ямар хор хүргэж болох вэ? гэдгийг үнэн голоос сонирхож, гахай өсгөхөд савханцрын зүйл ямар рольтойг дуртайяа шүүн бодох бөлгөө. Тэгэвч энэ үнэт адгуусанд хор хүргэгч нянг хэрхэн барих талаар гэвэл ямар ч төсөөлөл түүнд алга байв. 

	Газар тариалангийн ухааны бакалаврын зэрэгтэй мистер Кильборн гэгдэгч бас нэгэн хүн тэнд байж малын их эмчийн ухаантай ажиллаж байжээ. (Одоо үед энэ хүн Нью-Йорк хотноо төмөр зэс эдлэлийн барааны наймаа гүйлгэж бий билээ). Энэхүү товчооны сүүлчийн чимэг нь гэвэл аймшгийн царай зүстэй, эртний хар арьстан Александр гэгч өвгөн болой. Түүний бие хаа нэгтэй их л сүр бадрангуйгаар эгнэгт сууж байх бөгөөд ултай сайн шаардаж шавдуулсны эцэст сая босохчоо болж, бахир муухай хэдэн шил сав хийгээд усан гахайд толгой угаадаг болой. 

	Засгийн газрын байшингийн яг дээвэр дор байх шагайвар гэгээвчээр бүдэгхэн гэрэлтэх өчүүхэн жижиг өрөөнд Смит тэнд эхээс төрөхийн тариур гартаа барьж, цагаан алтаар хийсэн утас амандаа зууж гарсан юм уу гэмээр шаламгай чадамгай ажиллаж байлаа. Их сургуулийн боловсролоор хэдий нимгэн боловч харин герман хэл сайн мэдэх тул энэ хүн урт ужиг шөнийн цагийг Роберт Кохын алдарт үйлс туурвилын тухай өгүүллэг уншиж авах бөлгөө. Аймшигт савханцар хийгээд өсгөдөг шилэн доогуур амьд мөнгөн товч шиг бөмбөрөн хурдлах спирилли тэргүүтэнтэй хэрхэн нарийн нямбай ажиллаж чадах талаар Смитийн Кохыг дуурайх нь нугасны бяцхан дэгдээхэй усанд тэмүүлэхийн адил болой.

	— Миний мэддэг чаддаг бүхэн Кохын ач гэж энэ хүн олонтоо өгүүлэн, тосгоны бейсболын шинийг сэдэгч хүн Бэб-Рутегийн тухай бодохдоо ямар сэтгэлтэй байдаг болбол мөн тийм сэтгэлээр алс холын суут хүний тухай боддог байжээ. 

	Энэ хүн цуцалтгүй эрчимтэй ажиллаж байлаа. Хэдийгээр эрүүл мэндээр базаахгүй боловч дээвэр доорх бүрэнхий хонгилдоо энэ хүн өдөржин, тэр битгий хэл шөнөжин ч сууж нянтай хөөцөлддөг байлаа. Хөгжимлөг уяхан гуалиг хуруу гараараа Смит нянг бараг хорогдолгүй өсгөх шөл бэлтгэж сурчээ. Завтай сул цагтаа бол зэргэлдээх үүц агуулахын байрнаас түүний дээврийн хонгил руу сүрэг сүргээрээ бэлчин орж ирдэг жоомтой идэрхэг хавтай байлдаан хийдэг байжээ. Гайхмаар ахар богино хугацаанд зайлшгүй хэрэгтэй техникийг эзэмшиж, багахан багахан нээлтэд болгоомжтой аажуухан шилжиж эхлэв. Смит савханцрыг биш, харин түүний шүүгдэж хэлбэр дүрсээ алдсан уурагт бодисыг дотроо агуулсан өвөрмөц шинэ вакцин зохион олж гаргав. Түүний суудаг дээвэр доорх хонгилын халуун гэдэг нь зун цагийн Вашингтонд тэгтлээ их танил, тамын хайруулга мэт болж байвч энэ хүн хамрын үзүүрт бурзайсан хөлсөө шудраад Пастерын бүдүүн хатуухан аргаас хар зөнгөөр зайлсхийж, Кохын сонгодог нарийн нямбай аргаар ажилласаар авай. 

	 

	 

	III

	Шинжлэх ухааны чөлөөт байдал хийгээд судлагч шинжлэгч бүр судлах зүйлээ сонгож авахдаа бүрэн тусгаар эрхтэй гэдэг яриаг хэчнээн олонтоо сонсоход хүрдэг билээ! Би өөрөө ч урьдаас тэгж боддог байсан. Гэвч гарамгай шинжлэгчдийн аж төрлийг судлах ажлыг оролдох болоод энэ бүхэн хоосон сүржин үг юм гэсэн дүгнэлтэд хүрсэн юм. Шал дэмий юм! Яагаад гэвэл жишээлэхэд Теобальд Смитийг аваад үзэхэд албан тушаалаа жижиг түшмэлийн хэргээс эхэлснээс үзвэл түүний бие аргагүйн эрхээр доктор Сэлмоны даалган тушаасан чухам тэр л шинжилгээ судалгаагаар оролдохоос өөр аргагүй болсныг бид олж үзэх байна. Гэтэл харин доктор Сэлмон бол фермерүүд болон малчдыг дэнсэлгэж байгаа асуудлуудыг Смитээр шийдүүлж байгаагийн учир цалин мөнгө олгодог байжээ. Сольж болшгүй Александрын тухай ч бүр ярихаа байя гэхэд доктор Сэлмон Бакалавр Кильборн, Теобальд, Смит нар цөм Америкийн фермерүүдийн гахай, тугал, үхэр, хонь хамаг сүргийг хиаруулан барагдуулахаар заналхийлж байгаа өвчин тахлын дүрэлзэн бүхий гал руу шинжлэх ухааны брандспойтыг (усан хоолойг) гал командынхны хурдан шаламгайгаар чиглүүлэх дохиог л хүлээж байгаа ажээ. 

	Цав хийтэл тэр үес Техассын халуун томуу гэдэг хачин өвчин дэлгэрч байгаа явдалд туйлын их бодлого дүйрлэг болж байсан цаг билээ. Өмнө газрын малчид хойд зүгийн нутгаас үхэр мал худалдан авна. Тэдгээр малаа вагоноос буулгаж өмнөд нутгийн эрүүл чийрэг үнээ малтайгаа бэлчээрт гаргадаг ажээ. Барагцаалбал нэг сарын хугацаанд мэдэгдсэн юмгүй гайгүй өнгөрч байтал хойд нутгаас авчирсан үхэр малын дотор аюултай халдварт өвчин дэгдээд эхэлдэг аж. Тэдгээр мал өвс ногооноос гарч, хээл алдан тураад, улаанаар шээж, нүд нь гөлийж, оёг олж эвхийгээд, хэдэн өдөр өнгөрөхөд хойд нутгийн бүх үхэр сүүлчийн үнээнд хүртэл бултаар хээр талд татганан хэвтэж хөшөөд үхдэг байжээ. 

	Урд нутгийн бух юм уу тугал хойд нутагт очсон байвал мөн л үүнчлэн сүйрэх ажээ. Тэдгээрийг анх бэлчээрт оруулаад дараа нь магадгүй тэндээс зайлуулан аваачсан ч байх магадгүй. Урьд нь өмнөд нутгийн төрөл нэгт адгуусны нь ингэж бэлчээж байсан газар дээр хойд газрын үхэр малыг хариулбал барагцаалахад гуч орчим хоноод энэ сүргийн дотор үхлийн авлагатай тахал дэгдээд, арваад өдөр өнгөрөв үү үгүй юу, бүх сүргээрээ хиаран үхдэг байна. 

	Юутай хачин нууц далдын халдварыг өмнөд нутгийн үхэр (өөрснөө уул өвчинд ер нэрвэгдэж байгаагүй мөртөө) ийнхүү авчирч хээрийн бэлчээрт нууцгай далд бүгүүлэн үхэр мал отуулах нь энэ вэ? Хээрийн тэр бэлчээр тахлын аюул гамшигтай болоход яагаад заавал сар илүүгийн хугацаа шаардагддаг вэ? Тэр бэлчээр яагаад ганцхан аагим халуун зуны сард л тийм аюултай болно вэ?

	Орон даяараа дэнслэн долгилж байлаа. Өмнөд нутгийн малын үйлдвэр худалдааныхан, умарт нутгийн ажил нэгтний хооронд ноцтой харьцаа тогтоож байлаа. Дорнод штатад мал мах бэлтгэлд зориулан ачиж явуулсан мал сүрэг хэдэн зуугаараа галт тэргэн дотор үхэж эхлэхэд Нью-Йорк хотноо айх түгшүүр дэгдэж билээ. Ямар нэг арга чарга хийх л хэрэгтэй боллоо. Иймд эрүүлийг хамгаалах департаментын санал гаргаснаар тус орны шилдэг эрдэмтэд уул өвчнийг үүсгэгч нянг эрэх ажилд яаралтай оржээ. 

	Тэр зуур өрнөд штатын туршлагаасаа хашир ухаантай болсон өтөл настан малчдын дунд тусгай нэг онол бий болов. Тэр нь үхсэн үнээ малынхаа үхдэл хүүр дээр гашуудан тамхи татаж зогсохдоо амандаа зууж байдаг шавар гаансныхаа гүн дотроос сорж авсан хоосон дэврүүн сэтгэмж ч юм уу хэн мэдэх вэ? Тэр хашир малчид техассын халуун томуу өвчнийг малд байж түүний цусыг сорж амьдардаг шавжийн зүйл тараадаг гэж үздэг байжээ. Энэхүү өчүүхэн шавж хорхойг тэд хачиг гэдэг ажээ. 

	Үүнд эрүүлийг хамгаалах департаментын эрдэмтэн докторууд янз бүрийн штатын туршлагын станцын малын гарамгай эмч нар шоолж үнэн голоосоо инээлдэж байжээ. Хачиг өвчин үүсгэнэ гэнэ?! Тэр ч гайгүй байлгүй! Энэ чинь шинжлэх ухааны бүх мэдээ сэлтэд харшилж байна. Шал дэмий! гэцгээжээ. 

	Хэчнээн эрдэмтэн байвал төчнөөн онол гарч байлаа. Гэтэл үхэр мал үхсээр л байлаа. 

	 

	 

	IV

	Тийнхүү 1888 онд Селмон доктор, туслагчаар Кильборныг, цэвэрлэгчээр Александрыг тус тус Теобальд Смитийн мэдэлд өгч, бүх орон тоогоороо Техассын халуун томуу өвчний талаар ажиллах санал тавихдаа харин хачгийн тухай ер дурссангүй.

	— Нянг нь эрэгтүн! гэж энэ хүн Смитэд хэлжээ. 

	Тэр онд тэд шинжилгээнд зориулж Техассын халуун өвчнөөр сүйдсэн үхрийн зөвхөн дөрвөн элэг, дөрвөн дэлүү хүлээн авчээ. Мөстэй хувинд агуулсан энэ элэг, дэлүү сэлт Виргини, Мэриленд хоёр штатаас Смитэд түүний улайдсан халуун дээврийн хонгилд хүрч иржээ. 

	Төөрөлдүүлэн будилуулагч эрдэмтэд, зальжин малын эмч нарт байхгүй нэг зүйл Смитэд хангалттай хэмжээгээр байсан нь юу вэ гэвэл сонор соргог хамартай ажээ. Түүний бие анхны нэгэн дэлүүг тал бүрээс нь нягт нямбай шинжилж нян эрээд тэдгээрийг бүхэл амьтдын хүрээлэнгээр нь олжээ. 

	Тэгэхэд Смит хэсэг дэлүү авч үнэрлээд хамраа үрчийлгэсэн нь дэлүү үнэр орж, мааршчихсанаас ажээ. 

	Смит даруй малчдад захиа бичиж мал үхмэгц гэдэс дотрыг нь гаргаж аваад бушуухан мөсөөр хучаад аль болох үтэр түргэнээр лабораторид ирүүлэхийг гуйжээ. Үүнийг тэр ёсоор гүйцэтгэсэн тул Смит дараачийн ширхэг дэлүүнээс нян огт олсонгүй харин зад үсэрсэн цусны улаан бөөм л асар олныг илрүүлэн олжээ. 

	«Бөөмүүд сүйтгэгдсэн харагдаж байх юм» гэж Смит дотроо боджээ. Харин ямар ч нян олсонгүй. 

	Бүхэл арми усан хулганатай, багц багцаар гоё сайхан тавиуртай ч бай лабораторид сууж, өмхий дэлүү ширтэж гөлийн суух гэгч нэг л ач холбогдол багатай юм шиг Смитэд санагдаад иржээ. Туршин шинжигч хүн өвчнийг биетэй бодтой юман дээр нь судлах учиртай. Үхэж байгаа малын амьсгаа хураан татганахыг судлаач нүдээрээ үзэх ёстой. Байгальд ойр шадар байх хэрэгтэй дээ! Нэгэн удаа Кильборн түүнд хачгийн тухай фермерүүдийн инээд хүргэм онолыг ярьж өгснийг Смит дуулаад 1889 оны зун цагт бэлтгэж эхэлжээ. 

	Смит тэр дороо чихээ сэртийлгэн «яана гэнэ, фермерүүд тэгж боддог гэнэ ээ? Мал сүргээ хувхайлуулж, техассын халуун өвчнийг хамгийн ойрхноос ажиглаж байгаа тэд нар тэгж хэлнэ гэнэ ээ? Энэ их сонирхолтой!» гэж бодсон ажээ. 

	Теобальд Смит хот газар төрсөн боловч шинэхэн хадсан өвсний үнэрээр амьсгалах шинэхэн хагалсан газрын хүрэн бор зурвасыг харахдаа дуртай ажээ. Цаг уур тариа будааны тухай фермерүүдийн хэлэлцэх товч хураангуй үг ярианд нэг л цэцэн мэргэн үнэний амьсгалтай юм байх шиг түүнд үргэлж бодогддог байжээ. 

	Смит тооны ухааны агуу их цэц мэргийг нарийн судалсан юм. Газар тариалангийн хүмүүс үүнийг ер мэдэхгүй ажээ. Бичлийн дуран, тариа хийх багаж, таблиц хүснэгт, тоног төхөөрөмж сайтай гял цал танхимд орохдоо Смит биеэ төрсөн гэртээ байгаа юм шиг санадаг хүн билээ. Бас ам дамждаг зүйр үг, харц тариачны зөн шинжийн зүйлийг элэглэн шоолдог цэцэрхлийн мэргэн ухааныг амаараа гартал үзэж ханасан эр байжээ. Хэдийгээр ийм эрдэм номтой байлаа ч гэсэн Теобальд Смит гял цал лаборатори, нарийн төвөгтэй аппаратын зүйлийг саруул ухаантай хэзээ ч адилтгаж үздэггүй (Энэ нь түүний хамгийн гайхалтай шинж байжээ) бөгөөд номоос уншсан юм уу, бичлийн дурангаар харсан зүйлдээ хэзээ ямагт нэг л итгэл муутайхан байдаг хүн байжээ. Үүний хажуугаар харин эгэл тариачин хүн (угааж үзээгүй ч байж болзошгүй) шүдэндээ зуусан шаазан гансаа амнаасаа аваад «Дөрөвдүгээр сар хуртай, таван сар цэцэг навчтай» гэх мэтийн нэг юм хэлэхэд учир зүггүй итгэх сэтгэл төрөх ийм зантай хүн юм санжээ. 

	Хачгийн тухай «тэнэг» онолын талаар Кильборнын чалчаа яриаг Смит их л анхааралтай чагнажээ. Өрнөд штатын малчид ч энэ хачгийн тухай бас хэлэлцэж байна гэж Кильборн түүнд хэлжээ. 

	«Цэцэрхэхийг мэдэхгүй энэ хүмүүс лав саруул соргог толгойтой байх. Тугал бярууны нь үнэр тэдэнд нэвт шингэсэн байдаг даа. Мал сүргийн нь цусыг ус болгож, хүүхэд шуухдын нь амаа тосдох сүүлчийн буяныг нь гүвж байгаа энэ аймшигт өвчний тухай бодож тэр малчдын нойргүй хоносон нь яавч хоёр нэг хоногоор тогтохгүй бий. Тэд өөрснөө үхсэн малынхаа үлээ хүүртэй ноцолддог биз. Тэгээд энэ гай гамшигт орооцолдсон, туршлагаар ухаажсан фермерүүд

	— Хачиг байдалгүй бол Техассын халуун ханиад томуу ч байхгүй! гэж нэг дуугаар баталж хэлдэг байж.

	Теобальд Смит фермерүүдийн үгийг дуулахаар тогтжээ. Түүний бие уул өвчнийг малчдын адил нүүр тулж үзэхийг хүсжээ. Байгалийн араас мөрдөн дагаж, түүнийг ингэж өчүүхэн харааны тохируулгаар судлах гэдэг нянгийн ангуучлалын шинэ зүйл мөн байлаа. 

	1889 оны зун цаг ч боллоо. Өдөр улам халуун болов. Өнгөрсөн жил малчид гай газраа үглэж дуулж байсан билээ. Нэг юм хийлгүй ч горьгүй гэдэг нь засгийн газарт хүртэл илэрхий болжээ. Газар тариалангийн департамент мөнгөн санхүүгийн тусламж сайн үзүүлж, доктор Сэлмон ч ажлаа эхлэх дохио өгсөн байна. Зол болоход энэ хүн эрдэм шинжилгээний ажлыг их л маруухан мэдэх учир түүний удирдлага Смитийг юухан дээр ч хяхаж хавчсан зүйлгүй ажээ. 

	 

	 

	V

	Теобальд Смит Кильборнын хамт ер бишийн нэгэн лаборатори байгуулав. Энэ лаборатори дөрвөн хана туурганы дотор биш, харин улайдам халуун мэлцийм тэнгэрийн дор ил задгай газар байрласан юм. Энэхүү оромжийн өрөө тасалгаа гэгч нь хэдэн шургаагаар хашсан шороо тоосонд дарагдсан зургаан жижигхэн хашаа жүчээ бөлгөө. Хойд нутгийн үнээ малыг гарцаагүй үхлийн авлага отож байдаг Техассын халуун өвчний голомт болсон Хойд Каролин штатын фермээс мал хүргэж ирсэн бага шиг хөлөг онгоцноос баахан шарланги туранхай боловч эв эрүүл долоон үнээг энд буулгажээ. Энэ долоон үнээ хамгийн олон янз бүрийн хэлбэр хэмжээний хачиг шалзанд улаан тарлан болтлоо битүү бүрхэгдсэн байлаа. Тэдгээр хачиг шалзны дотор галт шилээр өсгөж харахаас нааш эс үзэгдэх нь мөн бий. Удтал тэсвэрлэн тээх эзэгтэй нарынхаа цусанд цадаж, бэлцийсэн хагас ямх урт бузар сайхан эм хачиг ч бий. 

	Нэгдүгээр хашаа жүчээнд Смит, Кильборн хоёр өмнөд нутгийн хачиг шалзанд баригдсан дөрвөн үнээг оруулж, бас умар нутгийн эрүүл сайхан гурван үнээ малыг хамт хашив.

	— Хойд газрын үнээнд тун удахгүй хачиг бий болно. Энэ гурван үнээ Техассын халуун ханиад өвчний үнэр танарыг ч урьд ер аваагүй тул энэ өвчинд эмзэг өвчин тусамхай байх нь лавтай! Энэ өчүүхэн заль мэхээр үүнд хачиг үнэхээр гэмтэй зэмтэй эсэхийг бид тодорхойлж болно гэж Смит бодож авай.

	Ийнхүү Теобальд Смит дуртай бол эрдэм шинжилгээний туршлага гэвэл ч гэх нэн түрүүний жаахан илбэ эхэлж үзүүлсэн нь хэрэв тэгтлээ их завгүй ажилтай байдаггүй сэн бол төдий л тэнэг биш ямар ч нэгэн фермийн эзний толгойд ороод ирж болохтой тул эгэл ялимгүй туршлага байж билээ.

	Смит, Кильборн хоёр өмнөд нутгийн гурван үнээний бүх хачиг хуурсыг улаан гараараа түүж арилгахыг зорив. Үнээнүүд дургүйцэн эсэргүүцэж, сүүлээрээ энэ адилшаалгүй шинжээчдийн нүүрэн дундуур шавхуурдаж байсны дээр гадаа наранд цельсийн дөчин хувиас илүү халуун болж, тэдний хөлс бялдсан нүүрэнд үүл манан мэт боссон шороо тоос тавхайтал дарьюу. Хачиг шалз тэдгээр малын ширэлдсэн үсэнд шургаж шигсэн аж. Хамгийн бага хачиг малын үсэнд нэг үзэгдээд хуруу махийлган чимхэж авахын завгүй үсэн ширэнгэд шурган орж алга болъюу. Энэ золигийн сорогчид үнээ эзэгтэй нарынхаа арьсанд юутай сүрхий шигдсэн гэлтэй вэ? Уул амьтны халуун цусанд пэндийж гүйцсэн эм сайхан хачгийг хазсан арьснаас нь салгаж авахыг оролдвол тэр дороо хагарч бөөлжис хутгам өтгөн наалданги жонхуу шиг юм болж хоцрох нь мөн бий. Энэ бол ёстой тамын ажил мөн байлаа. 

	Тэгэвч үдэш болохуйяа эдгээр гурван үнээнд ширхгийн төдий ч хачиг хувалз үгүй болсонд тэдгээрийг хоёрдугаар хашаанд умарт нутгийн эрүүл сайхан дөрвөн үнээтэй хамт хашжээ. 

	«Хойд газрын үнээд Техассын халуун ханиад тусах аюулд өртсөн байх учиртай. Эдгээр адгуус өмнөд нутгийн үнээтэй үнэртэлцэж, тэдгээрийн идсэнээс идэлцэж, ууснаас нь уулцаж байх болно. Каролина Штатаас ирсэн үнээдийн баас шээстэй холилдох боловч харин ганцхан тэдгээрээс хачиг л авахгүй. Энэ хэрэгт хачиг гэмтэй эсэхийг хараад хүлээгээд байдаг болж дээ!» гэж Смит бодож байв. 

	Долоодугаар сар, наймдугаар сарын эхийг шаналан зовон өнгөрөөсөн боловч гар хумхиад суугаагүй юм. Смит засгийн газрын шавж судлалын хүн Купер Куртисийн хамт хачгийн амьдрал аж төрлийг өргөн дэлгэрээр судлах ажил хийж байв. Зургаан хөлт залуу хачиг үнээний хөл өөд хэрхэн асаж, түүний арьсанд шигдэн цус сорохыг хэрхэн чармайж байгаа хийгээд хэрхэн яаж өнгөн арьс хөрсөө сольж яаж омог төгөлдрөөр хос хөл нэмэн ургуулж бие гүйцэж, бас дахин арьсаа солихыг ажиглав. Тэр хоёр бас найман хөлтэй том хувалз (нэг л дороо үхрийн бөгсөнд) хамиал жижигхэн эр хачигтай хэрхэн эр эм бололцож, дараа нь энэ залуу гэргий хачиг хэрхэн долгомцоглон цус сорж үр өндөг төрүүлэх эх амьтан болон боловсорч гүйцээд, үнээний бөгснөөс ховхрон ойчиж, хоёр мянга гаруй өндөг юүгээн хаяхыг үзэв. Үнээний хөл өөд авиран мацсанаас хойш барагцаалбал хорь хоног өнгөрөөд аж төрөхийн жам үүргээ тийнхүү гүйцээж, хорчийн хатаж үхэж мөхөх зуур түүний хоёр мянган өндөг тус бүрд басхүү гайхалтай юм тохиолдож эхэлдэг байна. 

	Үүний зэрэгцээгээр Теобальд Смит хожмын төмөр болон зэс эдлэлийн наймаачин Кильборнын даргалан захирч байгаа гадаа ил задгай лаборатори юугаа өдөр бүр эргэж тойрохыг бас мартдаггүй ажээ. Түүний бие нэгдүгээр хашаанаа хойд нутгийн үнээнд шинээр хачиг бий болж, халуун нь ахиж, толгой унжуулан өлбийж зогсож байгаагүй болов уу гэдгийг шалган үзэхээр ирдэг байжээ. Дараа нь анх түүж шүүрдэх үед осолдож алдсан хамгийн өчүүхэн амьтнаас өсөж торнисон шинэ хачиг биед нь байн байн бий болоод байдаг Каролина Штатын үнээнээс хоёр нэг хачиг ховхолж авахаар ирдэг ажээ. Үүнээс болж уур уцаар хөдлөх нь их бөлгөө. Энэ бол ийнхүү түгшин хүлээхийн их л залхаатай бөгөөд сонирхол багатай үе байсан гэдгийг хэлүүштэй. Ийнхүү хүлээж атал адаг сүүлд нь наймдугаар сарын дундуур нэг халуун өдөр хойд газрын нэг үнээнд хачиг үзэгдэж тэр үнээ өлбийж, өвс уснаас гарч эвхийн зогсох болов.

	Удалгүй умардын бусад үнээнд ч хачиг бий болов. Тэдгээр адгуусны бие халууран, цус нь ус болон хувирч, хавьс хавирга нь хэрзгэнэн, бөөр нь хонхойв. Эдгээр үнээг үй зайгүй хачиг хувалз барьчихсан ажаам!

	Гэтэл хачиг байгаагүй хоёрдугаар хашаанд умардын үнээнүүд Каролины найз нарынхаа нэг адил эв эрүүл хэвээр байлаа. Өдөр өнгөрөх бүр нэгдүгээр хашаанд агсан хойд нутгийн үнээдийн халуун нэмэгдэж, адаг сүүлд нь бултаар ээлж дараагаар хиаран үхэв. Тэгэхэд газар дээр нь тэр даруй хагалгаа хийж, тийнхүү хөдөө хээр малын үхдэл үлээний дундуур, эсвэл дээврийн жоомт хонгилоор бичлийн дурантай амь тэмцэн гүйх цаг ирэв ээ. Тэр битгий хэл энэхүү үеийн хэчнээн чухал болохыг бүдэг бадагхан ухамсарласан Александр хүртэл амьд байгаагийн зарим шинжийг үзүүлэх болов. Смит үхсэн малын шингэн цусыг анхааралтай дурандан харж суув.

	«Техассын халуун өвчний үл мэдэгдэх нянгийн үйлдэлд нэрвэгдсэн энэхүү цусыг үзэхүйеэ уул цусны бөөмийн дотор ямар нэг юм ороод дэлбэлж тэслээд байгаа мэт сэтгэгдэл төрүүлэх юм. Цусны эд эсийн дотор л энэ нянг эрэх хэрэгтэй байнам» гэж Смит бодов. 

	Энэ хүн бичлийн дурангаар бусдын шинжилснийг төдий л итгэдэггүй атал энэ багажаар өөрөө ажиллахдаа бол туйлын чадамгай бөлгөө. Анх түрүүчийн үхсэн үнээний цусан дээр хамгийн хүчтэй гүдгэр галт шилээ тавьж харвал аяа энэ юутай амжилга гэгч бил ээ?! Анхны бэлдмэл дотор цусны эдийн гаднаас харахад бүв бүтэн дугуй цагаригийн хонхорт лийр хэлбэрийн нэгэн хачин юм байхтай тулгарав. Тэдгээр хонхрууд эхлээд жирийн нэг хоосон зай мэт харагдсан авч Смит дурангийн бичлийн харааг тохируулах санаатай эрэг шургийг нь амь тавин эргүүлж, нимгэн гэгч хоёр шилний завсар нялж хавчсан цусны дусал бүрийг сэтгэл догдлон нэгд нэгэнгүй шагайн авай. 

	Ингэтэл мөнөөхөн хоосон зайнууд нүд үзтэл лийр хэлбэрийн өвөрмөц нэгэн амьд юм болон одов. Смит Техассын халуун өвчнөөр мажийсан мал бүрийн цусан дотроос энэ амьтныг цусны бөөмийн дотор байхыг ямагт олж үздэг болов. Эдгээр бөөмийг мөнөөхөн бичил амьтан сүйтгэж цусыг ус болгодог ажгуу. Гэтэл эдгээрийг умард нутгийн эрүүл үнээний цуснаас ер олж үзсэнгүй. 

	— Энэ л Техассын халуун ханиадны нян байж магадгүй юм даа гэж Смит шивнэн дотроо бодовч, яагаа ч үгүй байхад дүгнэлт хийхийг шулуун шударга тариачны маягийг баримтлан яарсангүй болой. Үүнд бүрнээ итгэхийн тулд энэ хүн эрүүл өвчтэй олон зуун үхрийн цус шинжлэн харж, цусны сая жаваа бөөмийг шалгах учиртай ажээ. 

	Гэтэл аагим халуун үе өнгөрч есдүгээр сар гарав. Хоёрдугаар хашаанаа агсан хойд нутгийн дөрвөн үнээ бултаар амар жимэр бэлчээрлэж байсан нь тэдгээрт хачиг байхгүйнх ажээ. 

	— Үүнд хачиг гэмтэй эсэхийг одоо дахиад нэгэнтээ шалгаж үзье гэж Смит хэлээд мөнөөхөн зол завшаан төгс үнээнээс хоёрыг нь цусны үхэл өчнөөн их гарсан нэгдүгээр хашаанд аваачин оруулав. Нэгэн долоо хоногийн дараа эдгээр адгуусны хөлд өчүүхэн хүрэн улаан бижрүү бий болов. Дахиад хоёр долоо хоног өнгөрөхөд нэг нь амь алдаад нөгөөд нь Техассын халуун өвчин туссан байлаа. 

	Хэрхэвч өөрийн үнэмших гэж хүссэн зүйлдээ итгэхэд нь үүнээс илүү баталгаа нотолгоо хэрэгтэй гэх хүн энэ орчлонд ер байсан гэж үү? Гэтэл Смитэд төгс итгэх хэрэгтэй байсан гэнэ! Түүнд туршлага гэвэл гэж болох нэг зүйл илбэ шидийн нөөц бас байсан ажээ. Умард Каролин Штат, түүний үхлийн авлагатай тал нутгаас том том бутан сав түүнд хүрч иржээ. Тэр бутан савнуудад цус сорохын хүслэн болж мөлхөлдөгч хачиг язганасан өвс ногоо дүүрэн чихээстэй ажээ. Эдгээр бидон бутанг Теобальд Смит цус сорогч хувалз хачигтай мал огт оруулж байгаагүй гуравдугаар хашаанаа оруулав. Энэхүү хашааны доторх талбайгаар Смит хөндлөн гулдгүй явж үхэл хиарлын үр хөрөнгө болсон хачигтай өвсөө нэл цацаж орхив. Кильборн тэнд умард газрын дөрвөн үнээг аваачиж оруулсанд хэдэн долоо хоногийн дараа эдгээр хөөрхий малын цус усархуу болж, нэг үнээ үхэж, үлдсэн гурвын хоёр нь Техассын халуун өвчний хүнд оёгийг олсон боловч харин эдгэж засарчээ. 

	 

	 

	VI

	Тийнхүү энэ эчнээ далдын гайхал яргачин нэгэн малаас нөгөөд нь хэрхэн дамжин халдаж байгааг нянгийн ангуучдын дотроос эн түрүүнд Теобальд Смит мөшгөн мөрдөн илрүүлж чаджээ. 

	Өмнөд нутгийн мал, хачиг хувалз байгаа хашаанд хойд нутгийн мал Техассын халуун өвчнөөр үхэж байв. Харин хачиг хувалз үгүй өмнөд нутгийн үхэр мал байгаа хашаанд хойд зүгийн үхэр мал алзахгүй эрүүл байж өнгө зүс засаж таргалж байхад өмнөд нутгийн мал байгаагүй, харин зөвхөн хачиг нь байсан хашаанд байлгасан хойд газрын үхэр мал Техассын халуун ханиадаар аанай л үхэж байлаа. Иймд хачиг буруутай ажээ. 

	Энэ энгийн мөртөө гайхалтай нарийн бүтээсэн туршлагын туслалцаатайгаар дорнодын малчид байгалийн агуу их нууцыг үнэхээр олж шагайжээ гэдгийг Теобальд Смит нотлон үзүүлэв. Түүний бие энэхүү нууцыг ардын цэцэн ухааны ёроолоос уудлан гаргаж ирсэн нь ардын зохион олох билгийн үр жимс болсон эргэх дугуйг зохион бүтээсэн явдал орчин цагийн хүчирхэг моторыг ашиглахад хүргэсэнтэй адил болжээ. 

	Хийсэн зүйлдээ түүний бие сэтгэл нь ханасан биз гэж та нар бодож байна уу? Энэ туршлага ёстой маргаангүй зүйл бус уу? Үгүй шүү! Теобальд Смит бол өөр зүйлийн шинжлэгч мөн бий. Тэр хүн туршлагаа аанай л давтан хийж, туйлын эгэл жирийн боловч энэ өвчин тусахад хачиг буруутай гэдгийг бүрнээ шийдэн таслахад яриагүй хэрэгтэй зарим нэг шинэ нэмэлт оруулан турших гэж 1890 оны аагим халуун цаг эхлэхийг тэсгэлгүй хүлээж суулаа. 

	«Энэ шавж өвчнийг өмнөд газрын үхэр малаас умард нутгийн үнээнд чухам яаж халдаана вэ? Хачиг насан турхруу нэг үнээнд аж төрдөг гэдгийг бид тогтоосон бус уу? Хачиг нэг малаас нөгөөд нь ялааны адил нисэж очдоггүй биз дээ!» гэж Смит бодолхийлж авай. 

	Энэ бол фермерүүдийн бүдүүхэн шинжлэх ухаанд дэндүү нарийн ярвиг яршигтай асуудал мөн байтал Смит үүний ээдрээг тайлахаар оролдсон ажээ. 

	«За яах вэ, хачиг цус сорж боловсорч гүйцээд унаж, үхэр малд бяц гишгэгдэж, өвс ногоонд лийр хэлбэрийн нянг бялдаж үлдээхэд, түүнийг умардын үхэр мал хожим нь өвс ногоотой цуг үмхэж орхидог гэж бодъё!» гэж Смит тунгаан бодов. 

	Умард Каролинаас бутан саванд хийж ирүүлсэн хэдэн мянган хачгийг авч өвсөнд хольж, тусгаарласан гойдын хашаа зогсоолд байлгасан умард нутгийн үнээг түүгээр тэжээж үзэв. Тэгтэл зүв зүгээр ажээ! Үнээ энэ шинэ тэжээлд их л таашаалтай байгаа мэт санагдав. Үнээ таргалжээ. Тэгэхэд шинжээч маань няц нухсан хачигтай шөлөөр өөр үнээний ходоодыг муутгах гэж оролджээ. Гэтэл тэр үнээ нь энэ ер бишийн шөлийг дуртайяа ууж, харин ч өнгө зүс зассан байна. Хэрэг авцалдаж өгсөнгүй. Үнээ мал тийм маягаар нянг хүлээн авдаггүй гэдэг нь үзтэл ил. Смит баахан гайхан тулгамдав. Өөр бусад асуудал ч түүний нойрыг хулжааж байжээ. Хачигт баригдсан өмнөд нутгийн үнээ оруулсан хашаа тахлын аюултай болоход ямар учраас л гуч гаруй хоногийн хугацаа хэрэгтэй байна вэ? Энэхүү баримтыг малчид ч мэддэг ажээ. Өмнөдийн шинэ ирсэн үнээнүүдийг умардын үнээтэй хутгалдуулан барагцаалбал хориод хоног цуг байлгаж болох бөгөөд үүний хойно умард нутгийн үхэр малыг тэндээс гаргасан байвал Техассын халуун ханиадаар өвчилдөггүй гэдгийг ч бас мэднэ. Харин тэдгээр малыг үүнээс илүү удаан хугацаагаар тэнд байлгавал (тэр битгий хэл өмнөд нутгийн үнээнүүдийг нь зайлуулсан тухайд ч) умард газрын үхэр малын дунд үхлийн өвчин дэгддэг байна. Аяа энд л хэргийн нүд нь бий ажээ. 

	1890 оны зуны зол завшаант нэг өдөр туйлын хачирхалтай болоод урьд огт бодож үзээгүй нөхцөл байдал гарсны улмаас энэхүү оньсого тааврын хэлхээс бүхэн зохих байр сууриндаа орж билээ. Тоо бодлогын хариу нь Теобальд Смитэд гайхмаар санаандгүй олджээ. Аяндаа өөрөө гараад ирсэн гэвэл зохино. Смитийг шал өөр юм бодож байтал тэр хариу толгой дээрээс нь унаад иржээ. 

	Энэ үед шинжээч маань болох бүх туршлагаар ноцолдож авай. Умар газрын үнээнд цус багасалт тусгах гэж тэдгээрээс бүхэл галлон цус авч байв. Цусны бөөмийн дотроос түүний олсон лийр хэлбэрийн зугаатай юмс цус багадсаны улмаас үүдсэн цусны ердийн нэгэн хувирал биш, харин үнэхээр нян мөн гэдгийг үнэмших хэрэгтэй байжээ. Бас лабораторидоо шилэн таваг дотор өндөг хөврөл дотроос шинэ залуу хачиг өсгөн гаргаж сурч байлаа. Өмнөд газрын үнээ умард зүгийн төрөл нэгтэндээ аюулгүй гэдгийг батлахын тулд тэдгээр үнээнээс хачиг шалзыг нь цөлмөн түүхийг их л шургуу хичээнгүй үргэлжлүүлж байлаа. Хэрэв бүх хачгийг түүж авч чадахгүйд хүрвэл түүний туршлага хоосоор өнгөрөх бөлгөө. Энэ шинжлэгч бас умард газрын тугал эхийнхээ яриагүй үхэх газар энэхүү халуун ханиад өвчний хөнгөхөн хэлбэрээр өвчилдөг гайхалтай баримтыг илрүүлэн олов. Бас хачиг умард газрын үнээ малд өөр ямар уршигт үйлдэл үзүүлдгийг магадлан тогтоохыг чармайж байв. Үнэндээ Техассын халуун өвчнөөс өөр хор хүргэж ч болох биш үү? Тэгж байтал өнөөх золтой учрал тохиол цав хийтэл тохиолджээ... 

	Нэгэн удаа Смит «Хэрэв би малын биед болоод өвчний аюултай бэлчээрт байж огт үзээгүй, харин миний байшингийн дээврийн хонгилд шилэн тавагт өсгөж торниулсан шинэ залуу хачгийг авч умард нутгийн үнээнд тавьж санаанд нь хүртэл хазуулаад үзвэл үхрийн цус багадах өвчин үүсгэж чадах болов уу?» гэсэн асуулт өөртөө тавьжээ. 

	Энэ нь миний бодоход шал дэмий, зорилгогүй асуулт юм. Түүний бие тарган сайн охин бяруу авч тусгаарласан гойд хашаанд оруулж, өдрөөс өдөрт хэдэн зуун шинэ залуу хачиг биед нь тавьж эдгээр сорогч амьтан бярууны үсэн дотор орж, арьснаас нь зохих ёсоор зуурч автал нь бярууг барьж тогтоож авай. Тэр олон хачиг цус сорохын хэр хэмжээгээр цус багадах явдал гарч байна уу, үгүй юу гэдгийг шалгаж үзэх гэж өдөр бүр тэр бярууны арьсыг жаахан эсгэж цус гарган, түүнийг авч шинжлэх болов. Нэг өглөө Смит энэ ердийн ажлаа хийхээр өнөөх бярууны хашаанд орж, охин бярууны түүш шанаанд алгаар дарж үзэв. Гэтэл юу болох нь энэ вэ? Бяруу халуурчихсан байнам! Сэжиглэмээр их халуунтай байна! Тэр бяруу өвснөөс гарч, толгой унжуулан зогсох агаад харин урьд бол эсгэсэн газраас өтгөн гүн улаан цус элбэг ихээр ямагт годгоддог байсан бол энэ удаа бярууны цус шингэн, харавтар өнгөтэй болсон байв. Шинжээч маань хоёр шилний завсар цусны дээж нялж аваад дээврийн хонгил руугаа гүйлээ. Энэ саяын бэлдмэлээ бичлийн дурангийн аман дор тавьж харвал цусны бөөм арчиж зүлгэсэн зоос адил гилгэр бөөрөнхий байхын оронд үрчийж, хорчийж, шүд ар гарсан байсан нь итгэхүйеэ бэрх зүйл боловч яахын аргагүй баримттай байлаа. Энэхүү эвдэрсэн бөөмийн дотор лийр хэлбэрийн жижигхэн нян байж байгаа нь гарцаагүй үнэн бодтой гайхамшиг байлаа. Энэ хирдхийм баримт бол библи номын дотор гардаг алив ид шидийн зүйлээс илүү гайхмаар гайхамшиг мөн ажаам! Юу гэвэл умард Каролин Штатаас хөгшин эх хачгийн биед тээгдэн ирээд өсгөж торниулан хүүхэд хачиг гаргах гэж шилэн тавагт хийж тавьсан үр хөврөлд нь дамжин шилжих учиртай агаад адаг сүүлд нь энэ үхэл таригч хүү хачгууд мөнөөхөн нянгуудыг огтын санамсаргүй боловч золгүй гайд учирч хохирсон өнөөх бярууны цусанд тарьж хийсэн ажээ. 

	Ойлгогдохгүй битүүлэг бүрхэг байсан бүх асуудал Теобальд Смитэд энэхэн хормын дотор тов тодорхой болжээ. 

	Умард газрын үхэр малд үхрийн гай чирч авчирдаг нь яргачин нь ерөөс малын цусанд цадаж, пэндийсэн хөгшин эх хачиг огтхон ч биш, харин өндөгнөөс гараад тав зургаахан хоногийн настай болж байгаа бөгөөд нүдэнд үзэгдэхтэй үгүйтэй хүү хачиг-энэ өчүүхэн шавж мөн ажаам!.. 

	Малын бэлчээр халдварын аюултай болоход төчнөөн хугацаа хэрэгтэй байдгийн учир ч түүнд ойлгомжтой болов. Эх хачиг эхлээд өмнөдийн үнээ малаас ховхорч унах ёстой байжээ. Өндөг юүгээн гаргаж амаржихад нь бас хэд хоног хэрэгтэй. Хорь гаруй хоногийн хойно өндөгнөөс нь хүүхэд хачиг гарч ирнэ. Энэхүү шинэ залуу хачгууд үхэр малын хөлийг олж, түүнд асаж гарахаар ийш тийшээ бас зэгсэн гүйлдэх учиртай. Энэ бүхэнд хэдэн долоо хоногийн хугацаа хэрэгтэй ажээ. Энэхүү золтой учрал эс тохиолдсон болбол одоо болтол ч тайлагдаагүй үлдсэн байж болох энэхүү оньсогын хариунаас илүү энгийн хариу урьд хожид байгаагүй болой. 

	Теобальд Смит дороос нь дулаацуулан ээсэн шилэн тавагт мянга мянган шинэ хачгаа хэчнээн хурдан өсгөн бойжуулж чадвал гайхамшигт нээлтээ батлахын учир өнөөх туршлагаа төчнөөн галзуутай хурднаар үргэлжлүүлсээр төгс нотолж баталж чадсан байнам! Юу гэвэл зохиомлоор өсгөн бойжуулсан хачиг тавьсан умардын үнээ шууд л Техассын халуун өвчнөөр даруй эмгэглэдэг байжээ. Смит туршлага хийхдээ ханахыг мэддэггүй хүн болохыг бид дээр мэдсэн биш үү? Тэгээд 1890 оны зун цаг шувтарч хүйтэн болоход түүний бие хашаан дотор чулуун нүүрсээр галлах пийшин зуух тавьж (тэр чулуун нүүрсээр галлах зуух нарны илч гэрлийг орлож, хачиг өсгөж торниулахад дөхөм үзүүлэх учиртай байжээ) дулаан байдалд улам олон хачиг өсгөн гаргаж, энэхүү сайтар дулаалсан хашаа саравчинд үнээ оруулж хар туруунаас аваад эвэр хүртэл нь хачиг шивээлүүлсэнд тэр үнээ хэдий өвлийн цагт боловч техассын халуун ханиад өвчин туссан билээ. Энэ бол үнэн бодит байдал дээр ер үзэгдээгүй зүйл болой. 

	Үүнээс хойш Смит Кильборн хоёр дахиад хоёр ч зун шинжилгээ судалгааныхаа хайрцагт байгаа ан цав бүхнийг шавж чигжих гэж, бас учир нь олдоогүй асуудал бүхэнд хариу олж, малын мэргэн цэцэн эмч нарын зүгээс л татгалзаж болох зүйл бүхэнд яг таг бөгөөд эгэл амархан хариу зэхэх хийгээд шүүмжлэх алив боломжийг урьдаас сэргийлэхийн төлөө мөнөөхөн хашаан дундуур хоёр ч зун дахиад хөлхөн гүйлдсэн байнам

	Эл өвчнөөс дархламжийг олох талаар ч тэд сонин баримтыг нээж олжээ. Хойд зүгийн тугал техассын халуун ханиад хөнгөн хүрч (нэг зуны дотор хоёр удаа ч хүрэх нь бий) дараах зун нь аль нэгэн хэмжээгээр торниж ирэхдээ уул өвчинд дархламж алзлыг олоогүй хойд зүгийн үхэр малын яриангүй үхэж хиарах аюултай жүчээ болон бэлчээрт ажиггүй бэлчин байх болдгийг ажиглах завшаан тэдэнд олдсон бөлгөө. Тийнхүү өмнөд нутгийн үхэр мал техассын халуун өвчнөөр ер өвддөггүйн учрыг тэд тайлан чаджээ. Энэ догшин тахал өмнө зүгт хачиг байдаг газар бүхэнд хааяагүй бий. Гэтэл хачиг газар бүхэнд байдаг юм. Тэдгээр хачиг өмнөд газрын үхэр малыг цаг ямагт хазаж, тэдгээрийн цусыг үхлийн аюултай бөгөөд лийр хэлбэрт сонирхолтой бичил амьтнаар бялхуулан байдаг ажээ. Өмнөд нутгийн үхэр цусандаа энэ нянг цаг үргэлж тээж явах боловч тугал байхад нь энэ өвчин хөнгөн тусаж алзалгүй болгосон тул энэ нь ямар ч учир холбогдолгүй ажээ. 

	Адаг сүүлд нь бүтэж үхэм боловч үр ашигт дөрвөн зуныг үдсэний хойно 1893 онд Теобальд Смит Техассын халуун ханиад өвчинд холбогдох ээдрээтэй асуудал бүхэнд хариу хэлж (яг энэ үеэр өвгөн Пастер хожмын цагт бараг бүх өвчин бүрмөсөн арилан устах тухай зөгнөн хэлж байсан юм) эл өвчнийг ямар аргаар газрын хөрснөөс арчин бүрмөсөн устгаж болох тухай өгүүлэхээр ширээний дэргэд суужээ. 

	Бид Левенгук, Кох болон нянгийн бусад суут ангуучдыг ялгалгүйгээр өгүүлэхэд ийм энгийн бөгөөд асуудлыг мухарлан дууссан хариуг байгалийн ямар нэгэн оньсогод өгч байсан удаа ер үгүй гэж хэлэх байна. Сэхээтэйхэн жаал хүү боловч үүний учрыг амархан олох болой. Смитийг Исаак Ньютон боловч малгайгаа авч ёслон хүндэтгэх нь магад байсан буй зээ. 

	Смит залуудаа Бетховены хөгжимд дуртай бөлгөө. Гэтэл «Техассын буюу өмнөд газрын халуун ханиад өвчний шинж чанар, шалтгаан, түүнээс урьдчилан сэргийлэх тухай шинжлэл» гэдэг зохиол нь надад болбол Бетховены сүүлчийн гуниглалт үеийн бүтээлүүд болох наймдугаар яруу тунгалаг найрал хөгжим мэт сэтгэгднэм билээ. Энэ хоёр туурвилын сэдэв юутай их энгийн билээ. Тэгэвч хоёулаа боловсруулалтын хувьд ид шидийн олон янз бөгөөд төгс дүүрэн нь хязгааргүй энгийн мөртөө мөн хязгааргүй олон янз байх байгальтай өөртэй нь адил гэвэл болно... 

	 

	 

	VII

	Энэ илтгэлээрээ Теобальд Смит өвчин дэлгэрэн тарах урьд мэдэгдээгүй цоо шинэ бөгөөд уран сэтгэмжийн гэмээр арга хэрэглүүр болох шавжаар1 (тэгэхдээ тусгайлан нэгэн зүйлийн шавжаар) дамжин халддаг гэдгийг байгалийг туршин шинжигч нарт нотлон үзүүлж, тэднийг өөр зүгт эргүүлэв. Хачгийг алахын тулд үнээг усанд умбуулагтун. Умард нутгийн үхрийг хачиггүй газар байлгагтун. Тэгвэл техассын халуун ханиад өвчин газрын хөрснөөс бүрмөсөн устан тонилно гэлцэх болов. Одоо цагт Америк даяараа үхрээ усанд умбуулан агаад урьд нэгэн цагт үй түмэн үхэр малын толгой залгихаар заналхийлэн агсан Техассын халуун ханиад өвчин учир холбогдол, хор уршгаа аль хэдийн алдав. 

	Гэвч энэ бол зохих ёсоор хангалттай үзэгдэлгүй хэвлэлээс огоорон бараг мартагдсан энэхүү эгэл илтгэл, сонгодог туурвилын өлзий буянт сайн үр дагаврын зөвхөн эхлэл төдий нь болно. Үүний дараагаар удалгүй өмнөд африк тивийн аюул осолтой зэрлэг шугуй дотуур цеце гэдэг нэгэн зүйл батгана салахгүй хазаж хашраахаас өөр ямар жигшим бузар хор хүргэж чадахыг тунгаан шүүж, шотландын бүдүүн мэс засалч хүн тэрхүү цеце батганыг хараал зүхэл болгосон болой. Харин үүний дараагаар Энэтхэг, Итали хоёр оронд англи, итали хоёр хүн шумуулын улиглан жингэнэх дууг анхааралтай чагнаж, хачин хачин туршлага бодож төлөвлөн мөрөөдөх болсон билээ. 

	Энэ бүхнийг та нар дараах бүлгүүдээс олж мэднэ ээ. Тэдгээр бүлэгт бас маш эртний үхэл хиарлын шалтгаан бөгөөд адаг сүүлд нь хүний хяналтад орж ирсэн үхэл хиарлын тахал өвчний тухай өгүүлнэ. Жич саяхан бараг үндсээрээ устсан шарлах халуун ханиад тахлын тухай ч өгүүлнэ. 

	Чингэтэл эдгээр алдарт үйлсийн тухай мөрөөдөх эрхийг нянгийн бараг мартагдсан ангуучин Теобальд Смит л анх түрүүн хүмүүст олгосон билээ!

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

